
Lerik Rayon İcra Hakimiyyəti 
başçısının səlahiyyətlərini icra 
edən Cəlil Baxşıyev Azərbaycanın 
şöhrət tarixinə qızıl hərflərlə yazıl-
mış qəhrəmanlıq səhifələrindən 
bəhs etdi, Qarabağın mənfur 
düşməndən təmizlənməsində 
rəşadət göstərmiş lerikli 
gənclərin həyatının əsl örnək 
olduğunu bildirdi. Birinci Qa-
rabağ müharibəsində Veri 
ərazisindən döyüşçü Xudaverən 
Rəhimovun “Hərbi xidmətlərə 
görə” medalına, İkinci Qarabağ 
müharibəsində Şuşa fatehi, 
mayor Zaur Rəhimovun “Zəfər”, 
kapitan Rəşad Qasımovun 
“Azərbaycan bayrağı”, leyte-
nant Anar Hüseynovun “Vətənə 
xidmətə görə” ordenlərinə, baş 
leytenant Layiq Rəhimovun və 
əsgər Rusif Qasımovun müxtəlif 
medallara layiq görüldüklərini 
qeyd etdi. Milli Məclisin deputatı 
İqbal Məmmədov, Səfərbərlik və 
Hərbi Xidmətə Çağırış üzrə Dovlət 
Xidməti Lerik rayon şöbəsinin rəisi 
Arif Həsənov, abidənin ərsəyə 
gəlməsində əməyi olan İldırım Sul-
tanov, ağsaqqallar və ziyalılar ürək 
sözlərini söylədilər. Məktəblilərin 
ifasında şeirlər səsləndirildi. 

2008-ci ildə Lerik şəhərində 
möhtəşəm Şəhidlər komplek-
si yaradılıb. Birinci Qarabağ 
müharibəsində bu rayon 130-dan 
çox şəhid verib. İkinci dünya 
müharibəsində isə faşizmlə 
qarşı mübarizədə 6500 lerikli 
iştirak edib, onlardan bir çoxu 
qəhrəmanlıqla həlak olub. Bütün 
şəhidlərin adları mərmər lövhənin 
üzərində həkk olunub. Hazırda isə 
Şəhidlər xiyabanı yenidən qurulur, 
orada 44 günlük zəfər yürüşündə 
həlak olmuş qəhrəmanların da 
şəkil lövhələri əlavə edilir. 9 May 
– Qələbə Günündə rayonda İkinci 

dünya müharibəsinin iştirakçıları 
layiqincə yad ediliblər. Bundan bir 
neçə gün sonra “Yaşat” Fondu-
nun nümayəndələri Şingədulan 
kəndinin igid oğlu, qazi Rəvan 
Şahbazova baş çəkərək lazımi 
kömək göstəriblər. Mayın 19-da 
isə şəhidlik zirvəsinə ucaldı-
ğı məlum olan, bunadək itkin 
düşmüş hesab edilən müddətdən 
artıq həqiqi xidmət hərbi qulluqçu-
su Təbriz İbrahimovun nəşi doğma 
rayona gətirilərək böyük sayğı ilə 
dəfn edilib. 

Lerikin beş igid oğlu 
Azərbaycanın Milli Qəhramanı 
adına layiq görülüb: Valeh Müs-
lümov, Fəxrəddin Şahbazov, 
Rövşən Abdullayev, Fərhad 
Ağayev və Əsgər Əliyev. Ötən 
ilin payız zəfər yürüşündə isə 
tank komandiri, mayor Amid 
Heydərova ölümündən sonra 
Vətən Müharibəsi Qəhrəmanı 
adı verilib. Hərbi komissar Arif 
Həsənov bizimlə söhbətində 

onların hər birinin adını iftixarla 
çəkdi, xatirələrinin daim əziz tutul-
duğunu bildirdi. Həmçinin söylədi 
ki, əks-hücum əməliyyatları 
başlanan andan hər kəs şöbəyə 
müraciət edərək döyüş zonasına 
göndərilməsini xahiş edib, amma 
qismən səfərbərlik elan olundu-
ğu üçün onlardan yalnız bəziləri 
cəbhəyə yola salınıb. Şəhidlərin 
qarşılanması, dəfn mərasimləri də 
yüksək qədirbilənliklə keçirilib. 

Döyüşlərdə qəhrəmancasına 
şəhid olmuş polkovnik-leytenant 
Mehman Şirvanov, miçman Elvin 
Səfərov “Qarabağ”, leytenant 
Murtuz Abbasov, kiçik gizir Təbriz 
Talıbov, əsgər İmaməli İbrahimov 
3-cü dərəcəli “Vətənə xidmətə 
görə”, baş leytenant Əliqismət Ya-
qublu, XTQ giziri Vasif Mehbalıyev 
“Azərbaycan Bayrağı” ordenləri 
və medallarla təltif ediliblər. 
Döyüşlərdə qəhrəmancasına 
şəhid olan digər leriklilər də Prezi-
dent sərəncamı ilə müxtəlif dövlət 

mükafatlara layiq görülüblər. 
Davanın od-alovundan mətanətlə 
keçmiş və hazırda sağ-salamat 
Vətənə xidmət edən Lerik igidləri 
də az deyil. Onlardan biri – Şu-
şanın alınması xəbərini Ali Baş 
Komandana məruzə edən Daxili 
Qoşunların XTD komandiri Zaur 
Rəhimov aldığı “Zəfər” ordenini 
sinəsində qürurla gəzdirir.

Lerik Rayon İcra Hakimiyyəti 
aparatında Vətən müharibəsi 
iştirakçıları və şəhid ailələri ilə işin 

təşkili şöbəsi yaradılıb. Burada 
qanlı döyüşlərdən çıxmış gənclər 
çalışırlar. Şöbənin qapısı gün 
ərzində hər bir şəhid ailəsi üzvü-
nün, qazinin və müharibə iştirak-
çısının üzünə açıqdır. Onların 
müraciətlərinə böyük həssaslıqla 
yanaşılır, qaldırdıqları məsələlər 
operativ həllinin tapır. Elə ötən 
ay rayon rəhbərliyi bir neçə şəhid 
valideyinini və döyüşlərdə sağ-
lamlığını itirmiş Vətən müharibəsi 
iştirakçısını qəbul edib. Bildirilib 
ki, Prezidentin tapşırığına uy-
ğun olaraq, onların hərtərəfli 
sosial təminatla əhatə olunması 
həmişəlikdir. Şəhid valideyinlərinin 
və qazilərin problemləri dinlənilib. 
Müraciətlər əsasən fərdi yaşa-
yış evinin tikintisi, şəhid adının 
əbədiləşdirilməsi, işlə təmin 
edilmə, maddi yardım və digər 
məsələlər barədə olub. Qaldırılan 
problemlərin bir qismi yerindəcə 
həll olunub, bir qismi nəzarətə gö-
türülüb, digərlərinin araşdırılması 

və lazımi tədbirlərin görülməsi 
ilə bağlı tapşırıqlar verilib. Bun-
dan başqa, bayramlarda, doğum 
günlərində şəhid ailələri və qazilər 
sovqatlarla ziyarət olunurlar. 

Vətən Müharibəsi Qəhrəmanı 
Amid Heydərovun atası Rəbbil 
kişinin dedikləri:

– Fəxr edirəm ki, iki dəfə Sovet 
İttifaqı Qəhrəmanı, tank qoşunları 
qvardiya general-mayoru Həzi As-
lanov məktəbinin davamçısı kimi, 
bu peşəyə dərindən yiyələnən 

oğlum Amid döyüş meydanında 
qəhrəmanlıq nümunəsi göstərib 
və müzəffər Ali Baş Komandan 
İlham Əliyev tərəfindən belə bir 
yüksək ada layiq görülüb. Vətən 
müdafiəçisi olmaq arzusu onu 
Cəmşid Naxçıvanski adına Hərbi 
Məktəbinə aparıb çıxarmışdı. 
Daha sonra təhsilini Heydər Əliyev 
adına Ali Hərbi Məktəbdə davam 
etdirdi, hərb sənətinin sirlərinə 
mükəmməl yiyələndi... Amid 
Aprel döyüşlərində Lələtəpəyə 
çıxan ilk tankçı olub. 32 yaşın-
da artıq hərbi hissə komandiri 
idi. Vətən müharibəsində hü-
cum əmri veriləndə də ilk cəsur 
döyüşçülərimizdən biri kimi öz 
tankı ilə düşmənin müdafiə xəttini 
yarıb. Füzuli istiqamətində gedən 
döyüşlərdə düşmənə göz açmağa 
imkan verməyib. Son mərmisinə 
və son nəfəsinədək döyüşüb.

Amidin anası Şükufə xanım, 
həyat yoldaşı Nuranə xanım, 
qardaşı Asim də onun adı ilə fəxr 

etdiklərini söyləyir və göstərilən 
diqqətə, qayğıya görə dövlətimizə, 
Prezident İlham Əliyevə dərin 
minnətdarlıqlarını bildirirlər. 

Lerikli şəhidlərdən ikisi bir vaxt-
lar ümummilli lider Heydər Əliyevlə 
şəxsi dostluğu ilə məşhurlaşmış 
xeyriyyəçi fermer Xanış Şahıyevin 
nəvələri Elgün və Altay qardaşları-
dır. Xatırladaq ki, Birinci Qarabağ 
savaşında çoban Xanışın oğlu 
Camal Şahıyev də şəhid olmuş-
du. Əslən Lerikdən olan İman və 
Bəhram Məmmədov qardaşları 
isə Vətən müharibəsində eyni 
gündə şəhid olublar. Milli Məclisin 
Mədəniyyət komitəsinin sədri 
Qənirə Paşayeva onların ailəsini 
ziyarət edib və qardaşlar haqqında 
ürək sözlərini “Xalq qəzeti” üçün 
yazdığı məqalədə qələmə alıb.

Dağlar diyarının ünlü qələm 
sahibləri də qəhrəman həmyerliləri 
haqqında gözəl əsərlər yaradıblar. 
Lerikli şəhidlərə həsr olunmuş ilk 
kitabı BDU-da tələbə yoldaşım ol-
muş Əməkdar jurnalist İdris Şükür-
lü yazıb. O, həmin kitaba “Ölsəm, 
inanma” adını verib. Ümumiyyətlə, 
İdris müəllim Qarabağ 
müharibəsinə və şəhidlərimizə 5 
kitab həsr edib. Hazırda da Vətən 
müharibəsinin şəhidləri barədə 
oçerklər yazır və 6-cı kitabını 
çapa hazırlayır. Əlbəttə, bütün 
bunlar qəhrəmanlığa ayna tutan 
salnamədir. 

Belə bir salnamə yazmaq 
şərəfi gənc qələm dostum, 

Prezident təqaüdçüsü Xalid 
Mahmuda da nəsib olub. Xalidin 
“Əbədiyyət yolçuları” kitabı nəfis 
tərtibatla nəşr edilib. Kitabın 
məsləhətçisi Birinci Qarabağ 
müharibəsinin qazisi, “Rem-
bo” ləqəbli Elxan Əlibəylidir. 
“Hərbi xidmətlərə görə” medalı 
ilə təltif olunmuş Elxan hazırda 
Hollandiyada yaşasa da, ürəyi 
Azərbaycanla, Qarabağla döyü-
nür. Yeni kitabın nüsxələri şəhid 
ailələrinə hədiyyə ediləcək. Ha-
zırda qəhrəman qazilər haqqında 
kitabın çapına hazırlıq gedir.

Lerikdə Xalid Mahmudun atası, 
şair Qəddiməli Əhmədlə görüşüb 
söhbət etdim. O da şəhidlər haq-
qında yeni əsərlər üzərində çılışdı-
ğını bildirdi. Beləcə, hər kəs Vətən 
naminə bacardığını edir. Onu da 
öyrəndim ki, Çayrud kəndindən 
həkim-travmatoloq, məşhur 
akademik İlizarovun davamçısı 
Əbülfət Həmidov 2 -ci Qarabağ 
müharibəsi başlanan gündən 
könüllü olaraq cəbhəyə gedib. O 
döyüşlərdə yaralanan 300-dən çox 
əsgərimizi əməliyyat edib.

Bəli, Lerikdə vətənpərvərlik 
ruhu çox güclüdür. Gənclər Qara-
bağın işğaldan azad olunmasında 
iştirak etmiş, bu yolda canını 
əsirgəməmiş eloğluları ilə qürur 
duyduqları kimi, özləri də Vətənin 
hər bir çağırışına hazırdırlar.

Əli NƏCƏFXANLI,  
“Xalq qəzeti” 

Lerik gənclərini yüksək vətənpərvərlik amalı birləşdirir

Zəngin qəhrəmanlıq ənənələri olan Lerikdə gənclərin vətənpərvərlik tərbiyəsinə hər 
zaman ciddi önəm verilib. Elə rayonun yetirmələri də daim öz fədakarlıqları ilə seçiliblər. Hər 
iki Qarabağ müharibəsində bu torpağın oğulları öndə gedib, ölümün gözünə dik baxıblar. 
Onların hamısının adı rayonda böyük hörmətlə çəkilir.

...Qarabağ işğaldan azad olunduqdan sonra ilk dəfə keçirilən 28 May – Respublika 
Günü leriklilər üçün həm də Veri inzibati ərazisinin Babakücə kəndində Şəhidlərin xatirə 
abidəsinin açılışı ilə əlamətdar oldu. Mərasimə toplaşanlar ölkəmizin ərazi bütövlüyü uğrun-
da döyüşlərdə qəhrəmanlıq göstərərək canından keçmiş Vətən oğullarının, o cümlədən bu 
ərazinin yetirmələrinin xatirəsini ehtiramla yad etdilər, məzarları üstünə tər çiçəklər düzdülər, 
abidə önünə əklillər qoydular.

Formula 1 yenə də dünyanın 
diqqətini Azərbaycana cəlb edir

Ölkəmiz bu mötəbər idman yarışı-
na ilk dəfə 2016-cı ildə evsahibliyi etdi. 
2016-cı ilin dekabrında paytaxt Bakıda 
keçirilən Formula1 Azərbaycanda baş 
tutan ən böyük idman tədbirlərindən 
biri idi. İzləyicilərə böyük sürət, 
həyəcan və əyləncə vəd edən yarış-
lar insanların böyük marağına səbəb 
oldu. Qonşu dövlətlərdən, eləcə də 
Avropanın aparıcı ölkələrindən on 
minlərlə turist Formula 1 həvəskarı 
olaraq bu yarışı izləmək üçün Bakı-
ya qonaq gəldi. 2016-cı il Qran prisi 
ölkəmizin beynəlxalq arenada tanıdıl-
ması baxımından da böyük əhəmiyyət 
kəsb edirdi. Belə ki, 2016-cı il For-
mula 1 Avropa Qran Prisinin ulduz 
elçisi seçilmiş Mclaren komandasının 
pilotu Fernando Alonso paytaxtımızı 
gördükdən sonra bildirdi ki, Formu-
la 1-in ən sürətli şəhər halqasının 
Bakıda keçirilməsi heç də təəccüblü 
hal deyil: “Mən Formula 1-in ən sürətli 
şəhər halqasının Bakıda keçirilməsinə 
təəccüblənmirəm. Bakı həm qədim, 
həm də müasir şəhərdir. Bura gəldiyim 
andan məni səslər, görməli yerlər və 
gülər üzlər salamladı. Bakının inanıl-
maz enerjisi var.” 

Dünyanın ən güclü və məşhur F1 
pilotlarından hesab edilən Luis Hamil-
ton yarışdan sonra trekin onun üçün 
gözlənilməz olduğunu və Bakıdan xoş 
təəssüratlarla ayrıldığını bildirmişdi. 

Ölkəmizdə keçirilən Formula 1 
yarışları yüksək standartlara cavab 
verirdi. Bu yarışların keçirildiyi şəhər 
istər yol infrastrukturu, istərsə də 
qabaqcıl təhlükəsizlik tədbirlərinin 
təmin edilməsi baxımından yüksək 
standartlara cavab verdiyini nəzərə 
alsaq, onda söyləmək olar ki, Bakı 
həqiqətən də nüfuzlu beynəlxalq 
tədbirlərin, o cümlədən idman yarış-
larının keçirilməsi baxımından yüksək  
təşkilati və texniki bazaya malikdir.

Azərbaycanda keçirilən ilk F1 
yarışları onu göstərdi ki, ölkəmiz 
bu səviyyədə kütləvi yarışların 
keçirilməsinə tam hazırdır. Yarışlara 
hazırlıq yüksək səviyyədə həyata 
keçirildi. Yollar F1 standartlarına 
uyğunlaşdırıldı. 

Ümumilikdə söyləmək olar ki, bu 
tədbirin Azərbaycanda keçirilməsi 
təqdirəlayiq və ölkə nüfuzunün dünya 
arenasında yüksəlməsi baxımından 
nadir fürsətlərdən biridir. Belə yarış-
larda dünyanın müxtəlif ölkələrindən 
olan idman azarkeşləri ilə yanaşı, 
həm də böyük şirkətlər iştirak edirlər. 

Belə olan halda, bu, ölkə iqtisadiyyatı 
baxımından da mühüm önəm daşıyır. 

Bu yarışları ölkənin tanıdılması 
və təbliği baxımından da yüksək 
qiymətləndirmək olar. Belə yarışlar 
ölkəyə maddi gəlir gətirməklə yanaşı, 
həm də sosial-iqtisadi istiqamətdə də 
inkişafa səbəb olur.

Dünyada yarım milyard tama-
şaçı auditoriyası olan Formula 1 
Avropa Qran prisinin paytaxtımızda 
keçirilməsi ölkəmizin beynəlxalq 
idman ictimaiyyətində qazandığı 
uğurun və nüfuzun göstəricisidir. 
Birinci Avropa Oyunlarından son-
ra F1 kimi mühüm yarışın Bakıda 
keçirilməsi Azərbaycanın idman 
ölkəsi olduğunu bu sahənin inkişafına 
dövlət səviyyəsində xüsusi diqqət 
göstərildiyini əks etdirir.

Dövlət başçısı, Milli Olimpiya 
Komitəsinin Prezidenti İlham Əliyev 
də öz növbəsində yarışların ölkəmiz 

üçün çox əhəmiyyətli olduğunu, bu-
nun bir çox istiqamətdə Azərbaycana 
xeyir gətirdiyini bildirmişdi: “Formula 
1 yarışını keçirən şəhərlər inkişaf 
etmiş ölkələrin ya paytaxt şəhərləri, 
ya da ki, böyük şəhərləridir. Onların 
arasında Bakı şəhərinin mövcud-
luğu bizim üçün böyük hadisədir. 
İkincisi, Formula 1 yarışı ölkəmizə 
böyük iqtisadi dividendlər gətirir, 
necə ki, bütün başqa şəhərlərə. 
Əgər kimsə deyirsə, bu, bizə ziyan 
vurur, o, ya bilmir, ya da ki, qəsdən 
işləri təhrif etmək istəyir. Əgər, bu, 
bizə ziyan vurursa, onda yaxşı, 
bizimlə bərabər bu yarışı keçirən 
20-yə yaxın şəhərə də ziyan vurur, 
onlar da ziyana işləyirlər? Əlbəttə ki, 
yox. Formula1 yarışının multiplikativ 
effekti çox böyükdür. Xaricdən gələn 
minlərlə qonaq burada pul xərcləyir. 
Bunun iqtisadi cəhətdən çox böyük 
səmərəsi var. Birinci Formula 1-dən 

sonra Azərbaycana kütləvi turist axını 
başlamışdır”.

Hər birimiz bu tarixi yaxşı xa-
tırlayırıq. Azərbaycanda keçirilən 
birinci yarışdan sonra ölkəmizə gələn 
turistlərin sayı 24 faiz artmışdır. 
Növbəti ildə bu göstəricidə daha 22 
faiz artım müşahidə edildi. Həmin il 
tarixdə ilk dəfə Azərbaycana 3 mil-
yondan çox turist səfər etmişdir.

Hazırda dünyada inkişaf etmiş 
ölkələr daha çox turist cəlb etmək 
uğrunda mübarizə aparırlar. Çünki 
ölkəyə turist axınının olması sadəcə 
gələn qonaqların xərclədiyi pullarla öl-
çülmür. Belə ki, yeni iş yerlərinin yara-
dılması, xidmət və nəqliyyat sektorla-
rının inkişafı hər biri özlüyündə turizm 
sahəsi ilə qarşılıqlı əlaqəlidir. Əlbəttə, 
heç kəs üçün sirr deyil ki, hətta bəzi 
inkişaf etmiş, qabaqcıl ölkələrdə də 
turizm aparıcı iqtisadi sektordur. Bunu 
nəzərə alaraq söyləmək mümkündür 
ki, Formula 1 yarışlarının ölkəmiz 
üçün xüsusi əhəmiyyəti var.

Yuxarıda qeyd edildiyi kimi, 
yarışlar zamanı böyük beynəlxalq 
şirkətlərin rəhbərləri də paytaxtı-
mıza gəlmişdilər. Əlbəttə, bu, turist 
axınının təkcə turizm sahəsinə 
deyil, ümumilikdə, ölkə iqtisadiyya-
tına da müsbət təsir göstərdiyini bir 
daha təsdiqləyir. Nüfuzlu şirkətlərin 
rəhbərləri, o cümlədən səlahiyyətli 
nümayəndələri yarışlar zamanı həm 
də ölkənin iqtisadi potensialı, biznes 
imkanları ilə yaxından maraqlanır və 
bu da ölkəyə xarici investisiya qoyulu-
şunun artmasına öz töhfəsini verir.

Nəticə olaraq onu söyləmək olar 
ki, yarışların ölkəmizdə keçirilməsi 
iqtisadiyyatın bir sıra sahələrində can-
lanmaya səbəb olur. 

Yeri gəlmişkən qeyd edim ki, 
Formula 1 2021-ci ildə yenidən 
Azərbaycana qonaq gəlir. 
Əsasnaməyə görə, 2023-cü ilə qədər 
keçirilməsi planlaşdırılılan Bakı Qran 
prisi ötən il COVID-19 pandemiyası 
ilə əlaqədar təxirə salınmışdı. Dünya 
iqtisadiyyatının böyük miqyasda 
zərərə uğradığı, turizm sahəsinin isə 
2 ilə yaxın zaman ərzində çöküşdə 
olduğu belə bir dövrdə Formula 1-ə 
evsahibliyi etmək hər ölkənin hünəri 
deyil. Ümid edirik ki, Formula 1 
yarışları Azərbaycana bundan sonra 
da idman ölkəsi kimi böyük nüfuz 
qazandıracaq.

İmran ƏLİYEV, “Xalq qəzeti”

Yarandığı ilk gündən bəri avtoidman növlərinin zirvəsi 
kimi qəbul edilən və dünyada ən çox izləyici toplayan Formu-
la 1 növbəti dəfə paytaxtımıza qonaq olur. İdmanın bu kütləvi 
növünün zəngin və maraqlı tarixi var. Müxtəlif mərhələlərdə 
yeni qaydalar, fərqli təkmilləşdirilmələr gətirilən yarış dünya 
səviyyəsində ilk dəfə 1950-ci ilin may ayında İngiltərənin Sil-
verstone dövrəsində keçirilib. Kral ailəsinin də izlədiyi ilk dünya 
çempionatında 21 avtomobil qalibiyyət üçün mübarizə aparırdı. 
Əslində, bu yarışların formulu hələ 1946-cı ildə qəbul edilən 
ümumi qaydalar və tənzimləmələrlə təsdiq edilmişdi. Hətta 
həmin dövrdən 1950-ci ilə qədər bir neçə yarış da keçirilmiş və 
Formula 1 adı avtoidman yarışları sırasına daxil edilmişdi. Lakin 
ilk beynəlxalq və rəsmi turnirin keçirildiyi 1950-ci il Formula 1 
üçün intibah ili hesab edilir. 

İtaliyada keçirilən üçüncü Azərbaycan 
Film Festivalı uğurla başa çatıb

Üç gün davam edən festivalın açılışında 
Arzu Əliyevanın baş prodüseri olduğu, 
Bakı Media Mərkəzi tərəfindən lentə 
alınmış, Azərbaycan Xalq Cümhuriyyətinin 
tarixinin son günlərinə işıq salan və 
milli hökumətin son qərarını hansı çətin 
şəraitdə verdiyini əks etdirən “Son iclas” 
sənədli-bədii filmi, festivalın ikinci günü 
Arzu Əliyevanın baş prodüseri olduğu, 
Heydər Əliyev Fondunun dəstəyi ilə Bakı 
Media Mərkəzi tərəfindən hazırlanmış, 
Azərbaycan Xalq Cümhuriyyətinin 1919-cu 
ilin yanvarında parlament sədri Əlimərdan 
bəy Topçubaşovun rəhbərliyi ilə Paris 
Sülh Konfransına ezam etdiyi nümayəndə 
heyətinin taleyindən bəhs edən “Əbədi 
ezamiyyət” sənədli filmi və Heydər Əliyev 
Fondunun vitse-prezidenti Leyla Əliyevanın 
layihə rəhbəri və icraçı prodüseri olduğu “Əli 
və Nino” bədii filmi, üçüncü günü isə "Qırmızı 
bağ", "Axınla aşağı" və "Təhminə" bədii 
filmləri nümayiş etdirilib.

İtaliyada COVID-19 ilə bağlı qüvvədə 
olan sanitar-epidemioloji qaydalara uyğun 
şəkildə təşkil olunmuş festival 2017 və 
2019-cu illərdə müvafiq olaraq birinci 
və ikinci buraxılışlarında olduğu kimi bu 
dəfə də italyan tamaşaçılarının böyük 

marağına səbəb olub. İtaliya mətbuatı da 
istər festivaldan əvvəl, istərsə də festival 
günlərində tədbirə geniş diqqət ayırıb. 
Belə ki, festivalla bağlı "Il Messaggero", 
"Askanews", "Il Sole 24 Ore", "Il Tempo", 
"Affari Italiani", "Libero Quotidiano", 
"Notizie Tiscali", "Notize Yahoo", 
"InsideOver", "Kmetro0", "Agenzia Nova", 
"Nova News", "Rete Sole", "Il Giornale 
d'Italia", "Quotidiano", "Today", "Giornale 
Diplomatico", "Positano News", "Timgate", 
"Finance Yahoo", "The world news", 
"Vistosulweb", "Sports Yahoo", "MSN", 
"Style Yahoo", "Italy24News" və sair kimi 
kütləvi informasiya vasitələrində, "Casa del 
Cinema", "Turismo Roma", "Culture Roma" 
kimi Romanın mədəni həyatını əks etdirən 
portallarda, eləcə də kino sektorundan yazan 
bloqlarda festivalla bağlı 40-dan çox məqalə, 
yazı və videoreportaj yayılıb.

Elgün NIFTƏLI, 
AZƏRTAC-ın xüsusi müxbiri

Roma

Roma şəhərinin “Villa Borghese” parkındakı məşhur "Casa del Ci-
nema" kino evində mayın 27-də başlayan İtaliyada üçüncü Azərbaycan 
Film Festivalı başa çatıb. Heydər Əliyev Fondu, Azərbaycanın İtaliyada-
kı səfirliyi, Mədəniyyət Nazirliyi, Roma şəhər Meriyası, “Casa del Ci-
nema” Kino Evi, “Zetema”, "Villa Borghese parkı", “RAI Cinema”, "01 
Distribution Rai Cinema SpA" kimi qurumların təşkilatçılığı ilə keçirilən 
və media tərəfdaşları İtaliyanın “Askanews” xəbər agentliyi, "Agenzia 
Nova" xəbər agentliyi, "InsideOver" analitik portalı, “AzerbaijanNews” 
xəbər portalı, AZƏRTAC və AzTV olan İtaliyada Üçüncü Azərbaycan 
Kino Festivalı Respublika Günü – Azərbaycan Xalq Cümhuriyyətinin 
yaradılmasının 103-cü ildönümü münasibətilə reallaşıb. 

